
Inatsisartunut ilaasortaq 

Doris Jakobsen 

Siumut  

  

  

Meeqqanut inuusuttunullu suliniaqatigiiffinnut tapiissutit pillugit § 37 

naapertorlugu apeqqummut nr. 2010-278-imut akissut 
 

Asasara Doris Jakobsen 

 

Aningaasanut inatsimmi kontomit 40.94.14-imit tapiissutit aamma meeqqanut 

inuusuttuaqqanullu suliniaqatigiiffinnut Sorlammut, Sukorsermut Spejderillu kattuffiinut 

tapiissutit pillugit § 37 naapertorlugu apeqqutit (nr. 2010-278) innersuussutigalugu 

Naalakkersuisut apeqqutit ima akissavaat:  
 
Apeqqut 1: 

Meeqqat Inuusuttullu suliniaqatigiiffii (Kattuffii) allat qulaani taaneqartut 

tapiissutitigut atugaanut assingusumik periarfissinneqarnissaat 

eqqarsaatigineqarsinnaannginnerluni? 

 

Akissut:  
Inatsisartut Aningaasanut Inatsisaanni konto 40.94.14 naapertorlugu meeqqanut 

inuusuttunullu suliniaqatigiiffinnut tapiissuteqartoqartarpoq, Inatsisartut kultureqarnermut 

sunngiffimmilu ingerlatsinermut peqqussutaat tunngavigalugu. Ukioq manna Sorlak, 

Sukorseq aamma Spejderit Kattuffii tapiiffigineqarput. Meeqqanut inuusuttunullu 

suliniaqatigiiffiit allat peqqussummi § 21 naapertorlugu nassuiarneqartut aamma 

tapiiffigineqarsinnaapput. 

 

Apeqqut 2: 

Qulaani atukkanut assingusunik Kattuffinnut allanut periarfissiinissaq 

pisinnaanngippat suut tunngavilersuutigalugit aalajangiineq piva? 
 

Akissut: 
Peqqussummi kapitali 5 malillugu tapiissuteqarnermi § 21-mi nassuiaat 

pingaaruteqarluinnarpoq. § 21 ima oqaasertaqarpoq: ”Meeqqat inuusuttullu 

suliniaqatigiiffii tassaapput suliniaqatigiiffiit aaqqissuussinernik meeqqanut 

inuusuttunullu 30-t inorlugit ukiulinnut ingerlatsisartut.” 

Taamaalilluni kattuffiup meeqqanut inuusuttunullu 30-t inorlugit ukiulinnut 

ingerlataqarnissaa piumasaqaataavoq.  

Naalakkersuisut naliliipput KIK-p piumasaqaatit taakku naammassinngikkai.  

KIK-p ileqqoreqqusaani allassimavoq kattuffiup siunertarigaa ilinniartut, tassa ilaasortat 

ataasiakkaat soqutigisaasa isumagineqarnissaat. 

Kiisalu malugeqquneqassaaq KIK tipsernermit lottornermiillu sinneqartoorutinit 

aningaasaliissutitigut immikkoortitat B-kkut ingerlatsinermut tapiissutinik suliniummullu 

tapiissutinik pissarsinissamut periarfissaqarluarmat, taamatullu aamma KIK Sorlammut 

ilaasortaanikkut immikkoortitanut B-nut agguaanermut tunngavigineqartartunut 

sunniuteqarsinnaalluni. 

 

Inussiarnersumik inuulluaqqusillunga 

 

 

Mimi Karlsen 


